
Efni: Umsögn Sjúkratrygginga Íslands um frumvarp til laga um breytingu á lögum um 
sjúklingatryggingu, nr. 111/2000 (bótaréttur vegna bólusetningar), 371. mál.

Vísað er til erindis frá nefndasviði Alþingis dags. 4.12.2020, þar sem framangreint frumvarp 
var sent til umsagnar.

Sjúkratryggingum Íslands (SÍ) er falin framkvæmd laga nr. 111/2000 um sjúklingatryggingu. Er 
stofnuninni falið að taka ákvarðanir um bótaskyldu og umfang bóta vegna líkamlegs eða 
andlegs tjóns sjúklinga sem verður í tengslum við rannsókn eða sjúkdómsmeðferð í 
heilbrigðisþjónustu í rekstri íslenska ríkisins. Sjálfstætt starfandi heilbrigðisstarfsfólk og 
stofnanir hafa skyldu til þess að kaupa samsvarandi sjúklingatryggingu hjá vátryggingarfélagi.

SÍ styðja þann tilgang frumvarpsins að treysta stöðu þeirra sem kunna að verða fyrir 
líkamstjóni við eða í kjölfar bólusetningar við COVID-19 sjúkdómnum. Af hálfu stofnunarinnar 
er engu að síður rétt, til skýringar, að koma eftirfarandi atriðum á framfæri.

1. Að mati SÍ ná gildandi lög um sjúklingatryggingu til atvika þar sem röng meðhöndlun 
bóluefnis af hálfu heilbrigðisstarfsmanns veldur bólusettum einstaklingi tjóni. Með 
frumvarpinu er þetta ítrekað og skýrt.

2. Einnig er skýrt að ákvæði 4. tl. 1. mgr. 2. gr. gildandi laga um sjúklingatryggingu tekur til 
sjaldgæfra og alvarlegra fylgikvilla bólusetninga. Þetta kemur fram í greinargerð með 
frumvarpi því sem varð að lögum um sjúklingatryggingu, í umfjöllun um 1. gr. og 4. tl. 1. 
mgr. 2. gr.1

3. Samkvæmt greinargerð með frumvarpinu kveður það á um undantekningarreglu þar sem 
bótaskylda vegna fylgikvilla bólusetninga er víkkuð út frá því sem nú gildir. Verður ekki 
annað skilið en að samkvæmt frumvarpinu nái bótaskylda til allra fylgikvilla bólusetninga 
gegn COVID-19 sjúkdómnum (ekki aðeins sjaldgæfra og alvarlegra fylgivilla), að því gefnu 
að tjónið nái lágmarksbótafjárhæð samkvæmt lögum um sjúklingatryggingu.

1 https://www.althingi.is/altext/125/s/0836.html.

4. Frumvarp þetta kveður á um undanþágu frá núgildandi 10. og 11. gr. gildandi laga þar sem 
öllum málum vegna hugsanlegra tjóna skal beint til SÍ, einnig þeim sem verða vegna 
bólusetningar hjá heilbrigðisstofnunum í einkarekstri sem keypt hafa tryggingu hjá 
vátryggingafélagi.

5. Í greinargerð með frumvarpinu kemur fram að frumvarpið færi íslenskan rétt nær því sem 
gildir í Noregi og Danmörku hvað varðar grundvöll skaðabótaábyrgðar og orsakatengsl. Í 
því sambandi telja SÍ rétt að benda á að í Noregi gildir sérstök regla um bólusetningar sem 
ríkið mælist til að einstaklingar þiggi. Í þeim tilvikum er sönnunarbyrði snúið við og 
bótaskyldar eru þær aukaverkanir sem geta tengst bólusetningu, ef engar aðrar líklegri 
skýringar finnast.2 Með þessu frumvarpi virðist ekki gengið svo langt, heldur kemur fram 
að horfa skuli til orðalags 1. mgr. 2. gr. gildandi laga við mat á orsakatengslum (tjón sé „að 
öllum líkindum" að rekja til bólusetningar). Í Danmörku er tjón vegna bólusetninga tryggt 
á grundvelli sérstakrar lyfjaskaðatryggingar,3 en sú trygging nær til sjaldgæfra og alvarlegra 
aukaverkana og er þannig lík því sem gildir um fylgikvilla bólusetninga á Íslandi í gildandi 
lögum.

Virðingarfyllst,

Berglind Ýr Karlsdóttir 
deildarstjóri
Tryggingasvið Sjúkratrygginga Íslands

2 https://www.npe.no/no/Erstatningssoker/utvalgte skadeomraader/Vaksineskader/.
3 https://pebl.dk/da/kan-du-faa-erstatning/hvad-er-en-skade/laegemiddelskader.

2

https://www.npe.no/no/Erstatningssoker/utvalgte
https://pebl.dk/da/kan-du-faa-erstatning/hvad-er-en-skade/laegemiddelskader

